
 

 

 

                                                                                         

P.nr.271/12 
  

NË EMËR TË POPULLIT 
 

       GJYKATA THEMELORE NË PRISHTINË/DEPARTAMENTI I KRIMEVE TË 

RËNDA, në përbërje nga gjyqtari Naser Foniqi - kryetar i trupit gjykues dhe gjyqtarët 

Vehbi Kashtanjeva e Alltëne Murseli, anëtarë të trupit gjykues, me sekretaren juridike 
Sevdije Breznica  si procesmbajtëse, në çështjen penale të të akuzuarit T.S, për shkak të 

veprës penale Mbajtja në pronësi, në kontroll, në posedim apo në shfrytëzim të 
paautorizuar të armëve, nga neni 328, par. 1, të Kodit Penal të Kosovës-në vijim KPK, i 
akuzuar sipas aktakuzës së Prokurorisë  së Qarkut - tani Themelore në 

Prishtinë/Departamenti për Krime të Rënda PP.nr.745-2/2009, të datës 22.12.2011, pas 
shqyrtimit gjyqësor, të hapur për publikun, të mbajtur më datat 24.04.2018 dhe 

31.05.2018, në të cilin ishin të pranishëm: Prokurori i shtetit Ferdane Sylejmani,  i 
pandehuri T.S dhe  të dëmtuarit –dëshmitarët  R.T e D.K, pas shqyrtimit gjyqësor, të 
njëjtën ditë, me datë 31.05.2018, mori dhe publikisht, shpalli këtë:  

 
 

A K T GJ Y K I M 
 

 I akuzuari T.S, i biri i A dhe H, e vajzërisë M,  i lindur me.., në fshatin N., 

Komuna G., ku edhe jeton, me numër personal..., i  martuar- baba i nëntë fëmijëve,  ka 
të kryer shkollën e  mesme, pensionist, realizon pension në shumë prej... euro, i  
gjendjes së dobët ekonomike, shqiptar – shtetas i Republikës së Kosovës. 

 
ËSHTË FAJTOR 

 

S e p s e: me datë 18.05.2009, rreth orës 11:30, në fshatin N, Komuna Gllogoc, 
te vendi i quajtur “Prroni i thatë”, derisa të dëmtuarit – personat zyrtar R.T dhe D.K, 

gjatë kryerjes së detyrës zyrtare – zyrtarë të Komisionit të Pavarur për Miniera dhe 
Minerale, të cilët së bashku me L.L dhe N.S, pronarë të Kompanisë “F.C”, pasi kishin 
bërë hulumtime për llojin e gurit rreth hapjes së një gurëthyesi, duke u kthyer me 

veturën e tyre zyrtare të tipit Ford, me targa ......, ashtu që i pandehuri T.S, ua ka zënë 
rrugën me traktorin e tij të tipit IMT-539, duke mos i lënë të kalojnë me veturë, pastaj i 

ka detyruar që të ndalen dhe të dalin nga vetura, pastaj ka marr pushkën e gjuetisë dhe e 
ka drejtua në drejtimin e tyre, duke i kanosur me fjalët “këtu nuk keni me ndërtu 
gurthyes se ju kalli krejt”, e pastaj i njëjti është larguar me traktor me drejtim të pyllit,-  

 

- me këtë, ka kryer veprën penale Mbajtja në pronësi, në kontroll, në posedim apo 
në shfrytëzim të paautorizuar të armëve, nga neni 328, par. 1, të Kodit Penal të 

Kosovës. 
 

Prandaj, gjykata në bazë të neneve:  34; 41; 42; 43; 44; 64 dhe 328, par. 1 të 
KPK, si dhe nenit 365, të KPP, të akuzuarit i shqipton: 

 

DËNIM BURGIMI ME KUSHT 
 

- Në kohëzgjatje prej gjashtë (6) muaj, i cili dënim nuk do të ekzekutohet 

në afat prej një (1) viti, në qoftë se i pandehuri T. S., gjatë kësaj kohe nuk do 
të kryej vepër të re penale.  

 
- Obligohet i akuzuari që t’i paguaj të gjitha shpenzimet e procedurës penale, 

në emër të paushallit gjyqësor të paguaj shumën prej tridhjetë (30.00) €, në 

afat prej 15 ditësh, por jo më gjatë se tre muaj, pasi ky aktgjykim të marr 
formën e prerë. 



 

- Obligohet i akuzuari që t’i paguaj të gjitha shpenzimet e procedurës penale, 
në emër të paushallit gjyqësor të paguaj shumën prej 30 €, në afat prej 15 

ditësh, por jo më gjatë se tre muaj, pasi ky aktgjykim të marr formën e 
prerë. 

 

- Të dëmtuarit: R.(S).T, nga fshati R., Komuna S. dhe D.(I)K, nga P, lagja 
K.D, Z.L, L.. nr.., për realizimin e kërkesës pasurore-juridike nuk udhëzohen 

në kontest civil sepse gjatë shqyrtimit gjyqësor kanë deklaruar se nuk 
kërkojnë kompensim dëmi nga i akuzuari. 

 

 

A R S Y E T I M I 
 

Prokuroria e Qarkut - tani Themelore në Prishtinë/Departamenti i Krimeve të 
Rënda, me aktakuzën  PP.nr.745-2/2009, të datës 22.12.2011, e ka akuzuar T.S, për 
shkak të veprës penale Mbajtja në pronësi, në kontroll, në posedim apo në shfrytëzim të 

paautorizuar të armëve, nga neni 328, par. 1, të KPK. 
 

Pasi që në çështjen penale konkrete është konfirmuar aktakuza, me aktvendimin 

KA.nr.839/11, të datës 19.04.2012, në këtë rast gjykata ka proceduar direkt me shqyrtim 
gjyqësor. 
 

Në seancën e shqyrtimit gjyqësor, të datës 24.04.2018, pas leximit të aktakuzës 
nga prokurori i shtetit, i akuzuari T.S, ka deklaruar se e ka kuptuar aktakuzën dhe është 

deklaruar i pafajshëm për veprën penale për të cilën është akuzuar.  
Në fjalën e tij hyrëse, i akuzuari ka  deklaruar se nuk ndihet fajtor sepse atë ditë 

policia ka shkuar në vendin e ngjarjes por nuk ka gjetur asgjë. 

Ndërsa, në fjalën përfundimtare  i akuzuari vetëm ka përsëritur se nuk ndihet 
fajtorë. 

 

Në fjalën e saj hyrëse, Prokurorja  e Shtetit  ka deklaruar se aktakuza e ngritur 
është e bazuar në ligj, në prova dhe fakte të cilat janë propozuar që të administrohen 

gjatë  shqyrtimit gjyqësor, më të cilat do të vërtetohet se ia pandehuri ka kryer veprën 
penale për të cilën akuzohet. Ndërsa, në fjalën përfundimtare, Prokurorja  e Shtetit  ka 

deklaruar se nga administrimi i të gjitha provave, dhe dëshmive gjatë shqyrtimit 
gjyqësor në mënyrë të plotë është vërtetuar se i akuzuari T.S, ka kryer veprën penale 
Mbajtja në pronësi, kontroll, posedim ose shfrytëzim të paautorizuar të armëve nga neni 

328 par. 1 të KPK, e kjo është vërtetuar nga dëshmitë e të dëmtuarve të cilët kanë dhënë 
dëshminë e tyre në seancën e datës 24.04.2018, duke shtuar se edhe nga prova materiale 

është vërtetuar, se i akuzuari ka kryer veprën penale si më lartë, andaj i ka propozuar 
gjykatës që të njëjtin ta shpall fajtor dhe ta dënoi në bazë të KPK, duke i propozuar 
gjykatës që me rastin e matjes së dënimit të ketë parasysh moshën e të akuzuarit. 

 

Në fjalën hyrëse, i dëmtuari R.T, ka deklaruar se në kohën kur ka ndodhur rasti 
është ndier i dëmtuar mirëpo tani ka kaluar një kohë dhe nuk kërkon kurrfarë 

kompensim dëmi nga i akuzuari. 
 

Po ashtu, në fjalën hyrëse, edhe i dëmtuari D.K ka thënë se ndihet i dëmtuar por 

nuk kërkon kompensim dëmi nga i akuzuari. 
 

 
Në seancën e datës 31.05.2018, Prokurori ka deklaruar se me dëgjimin e dy të 

dëmtuarve - dëshmitarëve mjaftueshëm është vërtetuar gjendja faktike e përshkruar si 

në aktakuzë, andaj ka heqë dorë nga dëgjimi i  dëshmitarëve L.L adhe N.S, e për të  
cilin gjë i akuzuari ka thënë se nuk ka kundërshtim. 

 

Gjatë shqyrtimit gjyqësor, janë dëgjuar të dëmtuarit –dëshmitarët R.T e D.K, i 
akuzuari, si dhe janë administruar provat materiale të propozuara, si në vijim: 

 



- Dëshmia e të dëmtuarit - dëshmitarit R.T, i cili ka  deklaruar se kur ka ndodhur 
ky rast, nga Komisioni për Miniera dhe Minerale kanë qenë të detyruar të dalin 
dhe të bëjnë verifikimin e lokacionit për të cilën Kompania “F.C”, ka aplikuar në 

Komisionin për Miniera dhe Minerale për licencim, se aty ka qenë së bashku me 
kolegun e tij D.K, me një veturë zyrtare të KPMM kanë shkuar deri në fshatin 

N., e aty janë takuar me pronarin e “F.C”, dhe një bashkëpunëtor i tij, të cilëve 
ka thënë se nuk ua di emrat, duke shtuar se kanë kryer detyrën e tyre, rrugës në 
kthim në hyrje të fshatit nga mali, kur janë lëshuar teposhtë, një traktor iu ka 

dalë në rrugë në drejtimin e tyre, ndërsa D.K ka qenë duke e drejtuar automjetin 
zyrtar dhe ka tentuar të largohet në anën tjetër, traktori prapë ka lëvizur në atë 

anë dhe ua ka bllokuar rrugën, e në atë moment nga traktori me kabinë 
“Ferguson”, ka dalë i akuzuari me pushkë të gjatë në dorë dhe e ka drejtuar atë  
në drejtim të tyre, duke iu thënë dilni nga automjeti. I dëmtuari – dëshmitari R.T, 

ka thënë se kanë dalë nga automjeti dhe janë larguar, derisa i akuzuari është 
larguar diku 30 metra në një llugë dhe iu ka thënë largohuni nga këtu se 

përndryshe do të gjuaj, ndërsa të dëmtuarit janë larguar duke e lënë automjetin 
me dyer të hapura, e  kanë njoftuar KPMM, të cilët kanë njoftuar policinë, e të 
cilët kanë shkuar  brenda 10 minutash në vendin e ngjarjes. po ashtu, dëshmitari 

ka thënë se kur tani i akuzuari ka dalë nga traktori me armë në dorë, ka qenë 
katër-pesë metra larg të dëmtuarve (më gjerësisht shiko faqen 2-3 të 

procesverbalit të datës 24.04.2018). 
 

- Dëshmia e të dëmtuarit - dëshmitarit D.K, i cili ka  deklaruar se  ditën kritike 

derisa kanë qenë në cilësi të inspektimit  së bashku me R.T dhe personin 
përgjegjës të kompanisë “F.C”, për inspektimin nëse plotësohen kushtet për 
dhënien e lejes për gurëthyes, derisa kanë qenë me veturën Ford, pronë e 

KPMM, të cilën e  ka drejtuar personalisht, pasi kanë këqyrë vendin e ngjarjes, 
duke u kthyer rrugës, tani i akuzuari ua ka zënë rrugën me traktor dhe në një 

largësi prej 2-3 metra e ka nxjerrë një pushkë të gjatë dhe e ka drejtuar drejt tyre 
duke iu thënë “nuk guxon mu ngrit gurëthyes këtu”. Pastaj, i dëmtuari D. ka 
shtuar se kanë dalë nga vetura dhe ka njoftuar policinë, ndërsa tani i akuzuari ka 

ikur, e pastaj kanë ardhur policia (më gjerësisht shiko faqen 3-4 të procesverbalit 
të datës 24.04.2018). 
 

- foto dokumentacioni, me të cilin vërtetohet se ditën kritike, personat zyrtar me 
veturën e tyre  të llojit Ford, me targa ... kanë qenë në vendin e ngjarjes, ku 

paraqitet vendi ashtu siç e kanë përshkruar dëshmitarët. 
 

Pas njoftimit nga gjykata me të drejtat e tij të parapara me dispozitën e nenit 

323, të KPPK, i akuzuari T.S, ka thënë se do të shfrytëzoi të drejtën për tu mbrojtur në 
heshtje.  

 

            Pas vlerësimit të dëshmisë së të dëmtuarve – dëshmitarëve R.T e D.K dhe 
administrimit të provës materiale – foto dokumentacionit është vërtetuar se: 

 
 

- me datë dhe vend si në dispozitiv të aktakuzës, i akuzuari ua ka zënë rrugën të 

dëmtuarve, i ka detyruar që të dalin nga vetura zyrtare, pastaj ka marrë pushkën 
e gjuetisë, e ka drejtuar drejt tyre dhe iu ka thënë “këtu nuk keni me ndërtu 

gurthyes se ju kalli krejt”, e pastaj i njëjti është larguar me traktor me drejtim të 
pyllit. 

 

Pra, nga të dëmtuarit - dëshmitarët e dëgjuar dhe prova materiale e 
administruara, duke i analizuar secilën veç e veç dhe të gjitha së bashku, është vërtetuar 

se në veprimet e të akuzuarit T.S, ekzistojnë të gjitha elementet qenësore subjektive dhe 
objektive të veprës penale Mbajtja në pronësi, në kontroll, në posedim apo në 
shfrytëzim të paautorizuar të armëve, nga neni 328, par. 1 të KPK,  prandaj të njëjtin 



gjykata e shpalli fajtorë, pasi më parë gjeti se është penalisht i përgjegjshëm dhe i 
shqiptoi dënim si në dispozitiv të këtij aktgjykimi. 

 

 Me rastin e përcaktimit të llojit dhe lartësisë së dënimit, gjykata mori parasysh të 
gjitha rrethanat që ndikojnë në llojin dhe lartësinë e dënimit, kështu që ndaj të akuzuarit 

gjykata mori në konsideratë rrethanat lehtësuese si: intensitetin e rrezikimit apo të 
dëmtimit të vlerës së mbrojtur; sinqeritetin e treguar gjatë gjykimit; rrethanat në të cilat 
është kryer vepra penale, moshën e të akuzuarit dhe  gjendjen e tij, ndërsa gjykata nuk 

gjeti ndonjë rrethanë veçanërisht rënduese për këtë vepër penale, prandaj të akuzuarit i 
shqiptoi dënim si në dispozitiv të këtij aktgjykimi, me bindje se dënimi i shqiptuar, i 

përgjigjet shkallës së rrezikshmërisë shoqërore të veprës penale për të cilën edhe është 
shpallur fajtorë, si dhe shkallës së përgjegjësisë penale të të akuzuarit dhe se me 
dënimin e shqiptuar kundër tij, do të arrihet qëllimi i dënimit i paraparë me nenin 34, të 

KPK, përkatësisht  të parandaloi kryesit nga kryerja e veprave penale  në të ardhmen, të 
bëjë rehabilitimin e tyre, të parandaloi persona të tjerë nga kryerja e veprave penale, të 

bëjë kompensimin e viktimave ose komunitetit për humbjet ose dëmet e shkaktuara nga 
veprat penale dhe të shprehë gjykimin shoqëror për veprën penale, për ngritjen e moralit 
dhe forcimin e detyrimit për respektimin e ligjit. 
 

Vendimi mbi shpenzimet e procedurës penale dhe paushallit gjyqësor, u mor në 
bazë të nenit 453, par. 1, të KPPK. 

 

Vendimi që të pandehurit t’i konfiskohet arma e përdorur për kryerjen e veprës 
penale, u mor në bazë të nenit 328, par. 5, të KPK. 

 

Nga sa u tha më lart, dhe në bazë të nenit 365, të KPPK, u vendos si në 
dispozitiv të këtij aktgjykimi. 
 

Ky aktgjykim është përpiluar me datë 04.06.2018 
 

        GJYKATA THEMELORE NË PRISHTINË/DEPARTAMENTI I KRIMEVE TË RËNDA                                                                                                                       

P.nr.271/12, datë 31.05.2018 
 

Sekretare juridike,                  Kryetari i trupit gjykues - gjyqtari, 

Sevdije Breznica                                                                           Naser Foniqi 
______________             ______________ 

 

UDHËZIMI JURIDIK: 
Kundër këtij aktgjykimi, ankesë mund  

të paraqesin personat e autorizuar brenda  
pesëmbëdhjetë (15) ditësh, nga dita e dorëzimit  

të kopjes së aktgjykimit. Ankesa bëhet përmes   
kësaj Gjykate, për Gjykatën e Apelit në Prishtinë. 
 


